
Bakı qəzasında türk-müsəlman  
əhaliyə qarşı soyqırımı

 � 1917-ci ilin fevral inqilabından sonra Bakı sinfi mübarizənin 
və hakimiyyət uğrunda çarpışmaların mərkəzinə çevrilmişdi. Bu dövrdə 
Bakı bolşeviklərinin tərkibində ermənilərin çoxluq təşkil etməsi, sonralar 
Azərbaycanın türk-müsəlman əhalisi üçün ağır nəticələr verdi. Bakıda 
“Daşnaksütyun” partiyası və Erməni Milli Şurasına tabe olan yaxşı 
silahlanmış hərbi dəstələr yerləşdirilmişdi. Onlara keçmiş rus ordusundan xeyli 
silah-sursat qalmışdı. Eyni zamanda, kifayət qədər pul vəsaitinə malik olan 
Erməni Milli Şurası tərxis olunan rus əsgərlərindən çoxlu tüfəng almışdı. 

1917-ci il 25 oktyabr çevrilişinədək 
Bakıda bir neçə min silahlı erməni əsgər 
və zabiti var idi ki, onlar buraya cəbhənin 
müxtəlif yerlərindən gəlmişdilər və Zaqaf-
qaziyada təşkil edilmiş erməni korpusunu 
komplektləşdirmək üçün saxlanmışdılar. 
Mart soyqırımı ərəfəsində erməni milli hərbi 
hissələri Q.Korqanovun yaratmağa başladı-
ğı silahlı qüvvələrlə birləşdilər. Bu zaman 
Qırmızı ordunun qərargah rəisi, çar ordu-
sunun keçmiş polkovniki, “Daşnaksütyun” 
partiyasının üzvü Z.Avetisov idi. 

Mart qırğını ərəfəsində bolşevik 
Avakyan, vəziyyətindən və vəzifəsindən 
asılı olmayaraq, bütün ermənilərə silah-
sursat paylayırdı. Ermənilər artıq bir neçə 
ay idi ki, ciddi silahlanırdılar. Bütün bunlar, 
S.Şaumyanın rəhbərlik etdiyi Bakı Soveti-
nin iştirakı ilə baş verirdi. Müxtəlif siyasi 
firqələr ətrafında birləşən Azərbaycandakı 
ruslar “Müsavat”ın yaratdığı hərəkat qar-
şısında daxili mübahisə və mübarizələrini 
unudaraq, “Müsavat”a qarşı vahid cəbhədə 
birləşdilər. 1918-ci il martın 15-də 
S.Şaumyan deyirdi: “Bizim siyasətimiz – 
vətəndaş müharibəsidir. Kim bu siyasətin 
əleyhinə gedirsə, bizim düşmənimizdir”.

S.Şaumyan erməniləri və rus əsgərlərini, 
xüsusilə, Xəzər Hərbi Dəniz Donanması 
matroslarını türk-müsəlman əhaliyə qarşı 
təhrik etməyə başlamışdı. Erməni əhalisinin 
bütün siniflərinin nümayəndələri bu 

müharibədə iştirak etməyi özlərinə “borc” 
bilirdi. Bütün bunlar azmış kimi, S.Şaumyan 
Moskvadan hərbi kömək almaq üçün 
müraciət etmişdi. S.Şaumyan Stalinə məktub 
yazaraq xahiş edirdi ki, Qafqaz qırmızı 
ordusunu (erməni ordusunu) təşkil etmək 
üçün təcili olaraq on milyon manat (rubl) 
ayırsınlar.

RSFSR Xalq Komissarları Soveti 1917-
ci ilin dekabr ayında Bakı Sovetinə 500 min 
rubl, 1918-ci ilin birinci rübündə isə Bakıya 
30,8 milyon rubl göndərmişdi. Həmin ilin 
martında Moskva Hərbi Dairəsinin koman-
danlığı Bakıya hərbi dəstə, 2 təyyarə (ae-
roplan), 5 min silah göndərilməsinə göstəriş 
vermişdi.

Ermənilərdən fərqli olaraq, Bakıda türk-
müsəlman əhalinin hərbi təşkilatı və sursatı, 
demək olar ki, yox dərəcəsində idi. Belə olan 
halda, təbiidir ki, mübarizədə müsəlmanların 
qalib gəlməsi mümkün deyildi. Bunu yaxşı 
başa düşən S.Şaumyan, “Daşnaksütyun” və 
Erməni Milli Şurası Bakı şəhərində qabaqca-
dan planlaşdırılan və xüsusi hazırlıq görül-
müş dəhşətli qırğınlara, qarətlərə başladılar. 
Bütün faciələr türk-müsəlmanların yaşadığı 
məhəllələrdə baş verirdi. Fövqəladə Təhqiqat 
Komissiyasının sənədlərində qeyd olunur 
ki, Erməni Milli Komitəsinin hərbi drujinası 
adlandırılan, Yeqişa Paxlavuninin rəhbərlik 
etdiyi erməni silahlı dəstəsi müsəlmanların 
yaşadığı ərazilərə atəş açmağa başlamışdı. 

Demək olar ki, eyni vaxtda Levon Saatsaz-
bekovun erməni dəstəsi şəhərin “Şamaxin-
ka” adlanan hissəsini atəşə tutdu.

Bir çox müsəlman məhəllələri məhv 
edildikdən sonra, martın 31-də axşamüstü 
İçərişəhərin alınması əməliyyatı başlandı. 
Bu qırğın əməliyyatında N.Anançenko başda 
olmaqla, Suren Şaumyan (Stepan Şaumyanın 
oğlu), Ovçiyan, Qalstyan, Sarkis, Qaber-
Kori, Artak, Manuçarov, Akopov və başqa 
“qırmızı qvardiyaçılar” fəal iştirak etdilər. 
Müsəlman meyitlərinin yandırılması və 
iyrənc formada təhqir edilməsinin erməni 
ziyalıları və kilsə xadimləri tərəfindən 
törədildiyini təsdiq edən onlarca sənəd 
mövcuddur. 

1917-ci ildən bolşevik partiyasının üzvü 
olmuş Bülyumin xatirəsində yazırdı ki, 
1918-ci ilin mart hadisələrində bolşeviklərin 
silahlı qüvvələri olmadığından daşnak 
dəstələrindən istifadə edilib. Lakin daşnak 
dəstələri öz alçaq işlərini həyata keçirdilər. 
Vətəndaş müharibəsi əvəzinə milli qırğın 
törətdilər, 20 minə qədər müsəlmanı qətlə 
yetirdilər. Rusların Xəzər dənizində olan 
hərbi donanması ermənilərin fitvasına 
uyaraq, şəhərin müsəlmanların sıx yaşadığı 
məhəllələrini top atəşinə tutdular. Bu atəş 
nəticəsində müsəlmanların əsas ibadət yeri 
sayılan “Təzə Pir” məscidinin minarələri 
ağır zədə aldı. Erməni daşnakları bolşevik 
bayrağı altında, əlverişli mövqedən istifadə 
edərək, əvvəlcədən hazırladıqları plana 
uyğun olaraq, Bakı şəhərində 1918-ci il 
martın 30-dan aprelin 1-nə kimi, üç gün 
ərzində türk xalqına qarşı qırğın törətdilər ki, 
bu da minlərlə insanın ölümü ilə nəticələndi. 
Ermənilərin biz bolşevik, sosialist bilmərik, 
müsəlmansan kifayətdir, deyə hətta 
müsəlman sosialistlərini də qətlə yetirmələri 
bir daha onu göstərir ki, onların əsas planı 

türk-müsəlman əhalini daha çox qırmaq, 
qorxutmaq və öz doğma torpaqlarından 
qovmaq olmuşdur. 

Erməni silahlı dəstələrinin rəisi Tate-
vos Əmirov Bakıda, eləcə də Azərbaycanın 
başqa bölgələrində türk-müsəlman əhalinin 
amansızcasına qətlə yetirilməsinə, onların 
evlərinin qarət olunmasına bilavasitə, 
rəhbərlik edənlərdən biri olmuşdur. Tatevos 
Əmirovun qardaşı Arsen Əmiryan isə Bakı 
Xalq Komissarları Sovetinin tərkibinə da-
xil idi. Müsəlmanları qırıb-çatmaqla yanaşı, 
ermənilər onların əmlaklarını da məhv edir, 
az-çox qiymətli olan şeyləri isə özləri ilə 
aparırdılar. Sonralar təkcə bir yerdə torpağın 
altından 57 müsəlman qadın və qızın meyiti 
tapılmışdır. Onların qulaqlarını, burunlarını 
kəsmiş, qarınlarını yırtmışdılar. Fövqəladə 
Təhqiqat Komissiyasının (FTK) şahid 
ifadələri əsasında hazırladığı sənədlərdə, 
1918-ci ilin martında, yalnız Bakı şəhərində, 
Bakı Sovetinin sərəncamında olan erməni 
silahlı dəstələrinin 12 mindən çox günahsız 
türk-müsəlman əhalini qətlə yetirdikləri 
göstərilmişdir. 

Bakı şəhərində Bakı Sovetinin erməni-
rus bolşevik qüvvələri türk-müsəlman 
əhaliyə qarşı qanlı qırğınlar zamanı icti-
mai və şəxsi binalara da çox böyük ziyan 
dəymişdir. Belə ki, “Açıq söz” və “Kaspi” 
qəzetlərinin redaksiyaları yandırılmış, 
Bakıda ən iri məscid bombalanmışdı. Bakıda 
“İsmailiyyə” Xeyriyyə Cəmiyyətinin binası 
Şirvanşahlar Sarayı ansamblına daxil olan 
XIV əsrdə tikilmiş Keyqubad məscidi yandı-
rılıb külə döndərilmişdi. 1918-ci il noyabrın 
22-də FTK üzvləri Məmməd xan Təkinski 
ilə A.E.Kluqenin birgə tərtib etdikləri 
protokolda göstərilir ki, Azərbaycan – Türk 
ordusunun Bakı şəhərinə daxil olması ilə 

Fövqəladə Təhqiqat Komissiyasının sədri 
Ələkbər bəy Xasməmmədovun tapşırığı 
əsasında, komissiyanın üzvü Mirzə Cavad 
Axundzadə fotoqraf Litvinovun köməyi ilə 
Bakıda görkəmli ictimai və müsəlmanların 
şəxsi binalarının şəklini çəkdirmişdi. Şəhərin 
bütün qeyri – türk hissəsi mart qırğını baş-
lanan kimi sinfi fərq qoymadan xristianlıq 
zəminində müsəlman-türk əhalisinə qarşı 
birləşmişdi. Erməni ordusunun hissələri, 
özlərini bolşevik, menşevik adlandıranların 
hamısı bu işdə iştirak edirdilər.

 1918-ci il aprelin 28-də bolşevik 
Ter-Qabrielyan Həştərxandan Şaumyana 
yazdığı məktubunda qeyd edirdi ki, hazırda 
Bakıdan kütləvi surətdə gələn rusların sosial 
vəziyyətindən asılı olmayaraq, hər hansı 
birindən Bakıda Sovet mübarizəsi haqqında 
soruşduqda, hamısı bir səslə deyir ki, Bakıda 
erməni-tatar qırğını gedir və qırğın ermənilər 
tərəfindən törədilib. Erməni Milli Şurasının 
orqanı olan və Bakıda çap olunan “Naşa 
vremya” qəzeti yazırdı ki, Bakı şəhərində 
müsəlman əhalisinə qarşı ayrı-ayrı erməni 
qrupları tərəfindən edilmiş vəhşilikləri heç 
kim inkar edə bilməz.

Beləliklə, 1918-ci ilin mart-aprel ayla-
rında ermənilərin Bakıda azərbaycanlılara 
qarşı həyata keçirmiş olduqları soyqırımı 

siyasətinin əsl mahiyyəti arxiv sənədləri 
və elmi-tədqiqat materiallarından istifadə 
etməklə aydınlaşmış olur.

Ermənilər Bakıda qurulan bolşevik-daş-
nak rejiminin himayəsindən istifadə edərək, 
azərbaycanlılara qarşı öz məkrli siyasətlərini 
həyata keçirməyə çalışmışdılar. Bu siyasət 
nəticəsində minlərlə dinc azərbaycanlı qətlə 
yetirilmiş, onların evləri qarət olunub yan-
dırılmış, mədəniyyət abidələri vəhşicəsinə 
dağıdılmışdı.

Hazırda Ermənistan Respublikasının si-
lahlı qüvvələrinin Azərbaycan torpaqlarının 
20 faizini işğal etməsi, bir milyon qaçqının 
acınacaqlı vəziyyətdə yaşaması və bütün 
bu hadisələrə ABŞ və Qərb dövlətlərinin 
göz yumması, yaxud xristian təəssübkeşliyi 
ilə erməni mövqeyini müdafiə etmələri, 
eləcə də BMT Təhlükəsizlik Şurasının dörd 
qətnaməsinin (822, 853, 874, 884) ermənilər 
tərəfindən yerinə yetirilməməsi, ATƏT-in 
Minsk qrupunun fəaliyyətsizliyi, bir daha 
onu göstərir ki, dünyada xristian həmrəyliyi 
hələ də qalmaqda və Cənubi Qafqazda 
erməni dövləti müdafiə olunmaqdadır.

Vaqif ABIŞOV,  
AMEA Tarix İnstitutunun aparıcı elmi 

işçisi, tarix üzrə fəlsəfə doktoru

Dövlət Miqrasiya Xidmətində “Beynəlxalq  
Yay Hüquq Məktəbi”nin açılış mərasimi keçirilib

 � Dövlət Miqrasiya Xidmətinin (DMX) inzibati 
binasında “Beynəlxalq Yay Hüquq Məktəbi”nin 
açılış mərasimi keçirilib. Yay məktəbində 17 Avropa 
ölkəsindən olan 100 xarici hüquq tələbəsi iştirak edir. 

Açılış mərasimində çı-
xış edən Dövlət Miqrasiya 
Xidmətinin rəisi Vüsal Hü-
seynov “Beynəlxalq Yay 
Hüquq Məktəbi”nin açılışı 
münasibətilə iştirakçıları təbrik 
edib və açılış mərasiminin 
DMX-də keçirilməsinə görə 
məmnun olduğunu bildirib. 
Avropalı tələbələrin bu səfərinin 
ümumilikdə ölkəmiz haqqında, 
Azərbaycan mədəniyyəti barədə 
ətraflı məlumat almaq baxımın-
dan da yaxşı imkan olduğunu de-
yib. İştirakçıların Azərbaycanda 
təşkil edilmiş yay məktəbindən 

razı qalacaqlarına inandığı-
nı bildirib. Bu platformanın 
əhəmiyyətini vurğulayıb və artıq 
4-cü dəfə Bakı şəhərində təşkil 
edilən layihənin səmərəsindən 
bəhs edib. V.Hüseynov açılış 
mərasiminin mövzusu olan 
“Azərbaycanın açıq hökumət 
modeli: Miqrasiya sahəsində 
şəffaflıq və açıq hökumət 
prinsipləri”nin fəlsəfəsi, hüquqi 
bazası, praktik əhəmiyyəti barədə 
iştirakçılara ətraflı məlumat ve-
rib. Açıq hökumətin prinsiplərinə 
və qanunvericiliyə uyğun olaraq 
DMX tərəfindən ölkəmizə gələn 

əcnəbilər üçün miqrasiya ilə bağ-
lı prosedurların sadələşdirilməsi 
məqsədilə görülən işləri diqqətə 
çatdırıb. İstər turist kimi, istərsə 
də işgüzar səfərə getmək istəyən 
şəxsin ilk olaraq maraqlandığı 
məsələlərdən biri də təyinat 
ölkənin miqrasiya qaydaları olur 
deyən Xidmət rəisi ölkəmizdə 
miqrasiya xidmətlərinə rahat çı-
xış əldə etmək imkanlarını təmin 
etmək üçün həyata keçirilən 
islahatlar və tətbiq edilən son 
yeniliklərdən söhbət açıb. 

“Avropa Hüquqşünas 
Tələbələr Assosiasiyası”nın 
Azərbaycan nümayəndəliyi - 
ELSA Azərbaycanın vitse-prezi-
denti Çinarə Qasımova bildirib ki, 
Avropanın 42 ölkəsində fəaliyyət 

göstərən ELSA beynəlxalq 
təşkilatı 230 universitetdə təhsil 
alan 40 mindən çox hüquqşünas 
tələbəni və gənc hüquqşünası 
sıralarında birləşdirir. Təşkilatın 
məqsədi Avropada gənc hü-
quqşünas tələbələr arasında 
təhsil-mübadilə imkanlarının 
genişləndirilməsinə, cəmiyyətin 
inkişafında onların fəal iştira-
kının təşviq edilməsinə, nəzəri 
biliklərinin praktiki tətbiqinə nail 
olmaqdır. Azərbaycan 2010-cu 
ildə ELSA beynəlxalq təşkilatına 
üzv olub. Təşkilatın dəstəyi ilə 
azərbaycanlı hüquqşünas tələbələr 
xaricdə təcrübə keçiblər. 

Sonra Azərbaycan Res-
publikasının Prezidenti yanın-
da Vətəndaşlara Xidmət və 
Sosial İnnovasiyalar üzrə Dövlət 
Agentliyinin aparat rəhbəri Azad 
Cəfərli “ASAN xidmət” modeli 
haqqında ətraflı təqdimatla çıxış 
edib. “ASAN Viza”nın ver-
diyi imkanlardan, yaratdığı 
məmnunluqdan danışıb.

DMX-nin Beynəlxalq 
əməkdaşlıq idarəsi rəisinin mü-
avini Ülvi Əliyev Azərbaycanda 
miqrasiya idarəçiliyinə dair  
təqdimat edib.

Açılış mərasimində tədbir 
iştirakçılarını maraqlandıran 
suallar cavablandırılıb.

“Xalq qəzeti”

ATƏT PA-nın Ümumi Komitəsinin iclasında 
Ermənistan nümayəndə heyəti özünü itirdi

 � Berlində Avropada Təhlükəsizlik və 
Əməkdaşlıq Təşkilatı Parlament Assambleyasının 
(ATƏT PA) siyasi məsələlər və təhlükəsizlik üzrə 
ümumi komitəsinin iclası keçirilib. İclasın işində 
Azərbaycan Respublikası Milli Məclisinin sədr 
müavini, ölkəmizin ATƏT PA-dakı nümayəndə 
heyətinin rəhbəri Bahar Muradovanın başçılıq 
etdiyi nümayəndə heyəti iştirak edib.

Bir sıra deputatların 
çıxışında qeyd olunub ki, bir 
dövlətin silahlı qüvvələrlə 
digər dövlətin ərazisini işğal 
etməsinə bəraət qazandırmaq 
üçün işğalçı dövlətlər bəzən 
"öz müqəddəratını təyinetmə" 
prinsipini düzgün izah etmirlər. 
Öz tərəfimizdən xatırladaq ki, 
Ermənistan da məhz bu cür 
davranır, öz silahlı qüvvələri ilə 
Azərbaycanın Dağlıq Qarabağ 
regionunu işğal etməsini guya 
"öz müqəddəratını təyin etməyi" 
reallaşdıran "xeyirxah" iş kimi 
qələmə verməyə çalışır. 

ATƏT PA-nın vitse-pre-
zidenti, Azərbaycan Milli 

Məclisinin deputatı Azay Qu-
liyev öz nitqində həmkarlarını 
regional təhlükəsizlik 
məsələlərində etimadın 
möhkəmləndirilməsi üzrə dialo-
qu intensivləşdirməyə çağırıb. 
Onun sözlərinə görə, silahlan-
ma üzərində nəzarət barədə 
istənilən danışıq münaqişələrin 
ilkin səbəbi nəzərə alınmaqla 
aparılmalı, ümumi kontekstdən 
ayrı-ayrı elementlər çıxarılma-
malıdır. "Etimad çatışmazlığı 
hər hansı mexanizmin olma-
ması və ya görülən tədbirlərin 
azlığından deyil, ayrı-ayrı 
dövlətlərin bütün sənədlərdə, o 
cümlədən ATƏT-in sənədlərində 

də əksini tapan beynəlxalq hü-
ququn normalarına aşkar məhəl 
qoymamasının nəticəsidir. Əsrin 
dörddəbirindən çoxdur ki, biz 
regionumuzda suverenliyin və 
ərazi bütövlüyünün pozuldu-
ğunu müşahidə edirik. Bir çox 
münaqişələrin əsasında elə bu 
cür pozulma dayanır", - deyən 
Azay Quliyev Ermənistan-
Azərbaycan, Dağlıq Qarabağ 
münaqişəsini buna əyani 
nümunə kimi göstərib. 

Deputat Ermənistan silahlı 
qüvvələrinin Azərbaycanın işğal 
edilmiş ərazilərində qeyri-qanu-
ni təlimlərini və Ermənistanın 
bu ərazilərdə öz hərbi 
cəbbəxanasını, o cümlədən 45 
minlik işğalçı hərbi bölməsini 
beynəlxalq monitorinqdən 
gizlətməsi barədə müəyyən 
edilmiş faktları xatırladıb. "Bu, 
regional təhlükəsizliyə ciddi 
təhdiddir", - deyə Azay Quliyev 
vurğulayıb. 

Ermənistan nümayəndə 
heyətinin rəhbəri Ermine 
Naqdalyan bütün məsələlərdə 
Azərbaycanı ittiham etməklə 
təqsiri qarşı tərəfə yıxmağa 
çalışsa da, onun mənasız çıxışı 
heç kəsdə təsir oyatmayıb. Onun 
Azərbaycanı hərbi təlimlər 
keçirməsinə görə ittiham etməsi 
xüsusilə cəfəng görünüb. 
Bununla belə xatırlatmayıb ki, 
Ermənistandan fərqli olaraq 
Azərbaycan bu təlimləri işğal 
edilmiş qonşu ərazilərdə deyil, 
öz suveren ərazisində keçirir və 
buna tam haqqı var.  

Ondan sonra söz alan depu-
tat Elşad Həsənov həm xanım 
Naqdalyana, həm də iştirak edən 
bütün həmkarlarına xatırladıb 
ki, hərbiləşdirmənin beynəlxalq 

səviyyədə qəbul edilən meyarına 
görə, ölkənin hərbi xərclərinin 
onun ÜDM-ə nisbəti hesablanır. 
Bu baxımdan Azərbaycan və 
Ermənistan arasında rəqəmlər 
müvafiq olaraq 3,6 faiz  və 4,1 
faizdir. Beləliklə, Ermənistan 
hərbiləşdirilmə dərəcəsinə görə 
Avropada birinci və dünyada 
üçüncü ölkədir. "Onsuz da cüzi 
olan dövlət büdcəsini sosial 
proqramlara xərcləmək əvəzinə, 
Ermənistan öz vətəndaşlarını 
lazımi səhiyyə, təhsil və sairdən 
məhrum edir, silahlanmağı da-
vam etdirir", - deyə azərbaycanlı 
deputat bildirib. 

Ondan sonra söz alan 
Ermənistan deputatı Karen 
Bekaryan cavab verməyə çalışsa 
da, lakin onun nitqi tamam 
qeyri-müəyyən səmtə yönəlib, 
ümumiyyətlə, sessiyanın ümumi 
mövzusundan kənara çıxıb. 
O, hansısa "feyk xəbərlər" 
və "ksenofobiya" haqqında 
danışarkən unudub ki, özü bütün 
ATƏT məkanında ən monoet-
nik ölkəni təmsil edir və məhz 
onun ölkəsinin sabiq prezidenti 
ermənilərin və azərbaycanlıların 
"etnik cəhətdən bir araya sığ-
mazlığından" danışmışdı. 

Beləliklə, Azərbaycan 
nümayəndə heyəti növbəti 
dəfə ATƏT PA-nın üzvlərini 
Ermənistan üçün münasib 
olmayan və gizlətdiyi faktlar 
barədə məlumatlandırdığı halda, 
erməni həmkarlar əks-arqument 
axtarışında öz köməksizliklərini 
nümayiş etdirdilər. 

Vüqar SEYİDOV,  
AZƏRTAC-ın xüsusi müxbiri

Berlin

 ATƏT PA-nın sessiyasında Dağlıq Qarabağın 
Ermənistanın işğalı altında olması məsələsi qaldırılıb 

 � Berlində Reyxstaqın binasında (Almaniya 
Bundestaqının iqamətgahında) Avropada 
Təhlükəsizlik və Əməkdaşlıq Təşkilatı Parlament 
Assambleyasının (ATƏT PA) 27-ci illik sessiyasının 
plenar iclasında ATƏT PA-nın vitse-prezidenti, 
Azərbaycan Milli Məclisinin deputatı Azay 
Quliyev dondurulmuş münaqişələr, o cümlədən 
Ermənistan-Azərbaycan, Dağlıq Qarabağ 
münaqişəsi və onun həllində ATƏT-in Minsk 
qrupunun qeyri-effektivliyi məsələsini qaldırıb. 

Deputat ATƏT-in üzv 
dövlətlərin ərazi bütövlüyünü 
qeyd-şərtsiz dəstəkləməsinin 
zəruriliyini və bir dövlətin 

ərazisinin digər dövlət 
tərəfindən işğal edilməsi faktı-
nın qəti surətdə qəbuledilməz 
olduğunu qeyd edib. ATƏT-in 

vitse-prezidenti bu kontekstdə 
ikili standartların tətbiqinin 
yolverilməz olduğunu vur-
ğulayıb. O, Minsk konfran-
sının çağırılmasını zəruri 
hesab edərək bildirib ki, orada 
münaqişə Minsk qrupunun 
cəhd göstərdiyindən daha qısa 
vaxtda öz həllini tapa bilər.    

ATƏT-də İtaliya sədrliyini 
təmsil edən xarici işlər naziri-
nin müavini Quqlielmo Pikki 
Azərbaycan nümayəndəsinin 
sualına cavab verərkən 
deyib ki, həlli indiyədək 

uzadılan münaqişələrin 
tənzimlənməsində tərəqqiyə 
nail olmaq üçün İtaliya sədr-
dövlət kimi malik olduğu 
bütün imkan və mexanizmləri 
işə salmağa hazırdır. O, 
məlumat verib ki, azərbaycanlı 
həmkarının danışıqlar prosesi-
ni irəlilətmək məqsədilə Minsk 
konfransını çağırmaq barədə 
təklifi də nəzərə alınıb. 

Vüqar SEYİDOV,  
AZƏRTAC-ın xüsusi müxbiri

Berlin

Azərbaycan ərazilərinin Ermənistan 
tərəfindən işğal edilməsi faktına 
növbəti dəfə diqqət cəlb edilib

 � Avropada Təhlükəsizlik və Əməkdaşlıq 
Təşkilatı Parlament Assambleyasının  
(ATƏT PA) Berlində keçirilən 27-ci illik sessiyası 
davam edir. Ölkəmizin parlamentinin ATƏT  PA-dakı 
nümayəndə heyətinin rəhbəri, Milli Məclisin sədrinin 
müavini Bahar Muradova başda olmaqla, Azərbaycan 
qanunverici orqanının nümayəndə heyəti sessiyada 
iştirak edir. 

Demokratiya, insan haq-
ları və humanitar məsələlər 
komitəsinin bugünkü iclasında 

kiprli məruzəçi Kiriakos 
Kiriaku Haciyanni tərəfindən 
təqdim olunmuş “ATƏT 
çərçivəsində öhdəliklərin yerinə 
yetirilməsi: parlamentlərin rolu” 
adlı qətnamənin layihəsinə dair 
debatlar keçirilib. 

Azərbaycan nümayəndə 
heyətinin rəhbəri müzakirələrdə 

çıxış edib. O, həlli uzadılan 
münaqişələr məsələsinə toxu-
naraq öz vətəninin ərazisində 
doğma yurdlarından qovulmuş 
məcburi köçkünlərin faciəli 
taleyi məsələsinə diqqəti 
cəlb edib. O, ermənilərin və 
azərbaycanlıların “etnik uyuş-
mazlığı” barədə Ermənistanın 
sabiq prezidenti Robert Koçar-
yanın vaxtilə söylədiyi və böyük 
hay-küyə səbəb olmuş biabırçı 

tezisi xatırladıb. Bahar Muradova 
nümayəndə heyətlərinin diqqətini 
bu fakta cəlb edib ki, vaxtilə 
Azərbaycanın Qarabağ regio-
nuna köçürülmüş erməni əhali 
indi həmin ərazidə artıq mono-
etniklik şəraitində yaşamaqda 
davam edir, Azərbaycanın yerli 

əhalisi isə Ermənistan tərəfindən 
Azərbaycana qarşı törədilmiş 
təcavüz və Azərbaycan ərazisinin 
iyirmi faizinin işğal edilməsi 
nəticəsində oradan qovulub. 
B.Muradova deyib: “Bu, əsas in-
san haqlarının Yerevan tərəfindən 

ciddi pozulması deməkdir”.  

Vüqar SEYİDOV,  
AZƏRTAC-ın xüsusi 

müxbiri

Berlin


